
Así como “las leyes no se dictan ya en pareados, no se pro-
nuncian en sáficos los discursos ni son odas los presupuestos”1

tampouco podemos pedirlle a un poeta que nos deixe na súa obra
a arquitectura do seu ideario. Sen embargo, e dado que Curros é
un escritor moi atento á realidade, a súa obra revela uns compro-
misos, unhas actitudes, unha forma de situarse criticamente ante
esa realidade que remiten a unha ideoloxía, a unhas fidelidades
básicas que marcan o seu compromiso ideolóxico e político como
intelectual galego.

Introducirnos nese nivel das predeterminacións ideolóxi-
cas, que marcan a súa conducta política, é un exercicio sempre
perigoso pero que cómpre facer e mesmo caer no risco de equivo-
carnos se queremos ter o perfil máis completo da súa biografía.

REPUBLICANO E INTERNACIONALISTA

A súa militancia republicana acompañouno toda a vida
como a pel vai pegada ó corpo. “Para nadie es un secreto –escribe
o seu fillo Adelardo– que Curros Enríquez fue toda su vida un
republicano convencido”2.

El mesmo descríbenos con entusiasmo a proclamación da
República naquel 11 de febreiro de 1873:

Me retiraba de la tribuna pública del Congreso de los Diputados,
de Madrid, donde acababa de proclamarse la República Española, sin
costar a mi patria una sola gota de sangre.

La plaza de las Cortes, la carrera de San Jerónimo y todas las
calles adyacentes estaban llenas de una multitud jubilosa que, loca de
entusiasmo, aclamaba a los partidos republicanos y monárquicos que,
ante la gravedad de las circunstancias, vacante el trono y con dos

A IDEOLOXÍA POLÍTICA DE CURROS

Xosé R. Barreiro Fernández
Universidade de Santiago

1. Curros Enríquez, M., “Prólogo” a Soidades, de Lugrís Freire, M., La Habana, 1894,
p. XI.
2. Obras completas de Curros Enríquez, T. V, Madrid, 1912, p. 439.

guerras civiles encendidas3, habían llegado a tan feliz conjunción de
voluntades y opiniones.

Cansado de gritar como ella, como ella ebrio de dicha y de
contento, abriéndome a codazos camino por entre las apretadas filas
populares, pude abandonar el edificio para dirigirme a mi casa, que
estaba en uno de los barrios entonces más apartados del centro de la
capital. Agitados todos mis nervios, emocionadísimo, secándome las
primeras y las únicas lágrimas de alegría que han brotado de mis ojos,
orgulloso de haber asistido a aquella proclamación, soñando para
España un porvenir que aún no ha llegado, bajé por la calle de
Alcalá…4

Era republicano e republicano federal, movemento que no
momento de proclamarse a República era o predominante, xa que
o chamado republicanismo unitario, liderado por García Ruiz,
neste intre era máis que minoritario, residual.

Pasado o tempo, Curros, xa co sosego e a tranquilidade da
distancia, percibe algunha das consecuencias que o pactismo
(núcleo doutrinal no que se apoia o federalismo) pode traer: a dis-
gregación da integridade nacional5. Sen embargo, consta positiva-
mente que Curros no ano 1905 segue a optar por unha solución
federal para Galicia6, o que parece revelar que o federalismo segue
a ser a fórmula ideal de República para Curros.

A súa fervenza republicana non lle impide obxectivar o
acontecemento da Primeira República e pronunciarse sobre aquel
fracaso. A República naceu acosada por dúas guerras, a carlista e a
independentista de Cuba, pero tamén abafada polos monárquicos
afonsinos e polos radicais. Non por iso deixa de responsabilizar ós
líderes do republicanismo:

3. Refírese Curros á guerra civil do Norte de España, a chamada terceira Guerra
Carlista e á primeira Guerra de Cuba, concluída pola paz de Zanjón.
4. Curros Enríquez, M., “El Aniversario”, publicado en Remedios Ilustrado, Remedios,
Cuba (1906), en Obras completas, T. V, op. cit., pp. 208-209. Curros cantou a procla-
mación da República na súa composición “El Canto de la República”, El Correo de
Galicia, Ourense, 25-IX-1873, en López Varela, A poesía galega de Manuel Curros
Enríquez, Deputación da Coruña, A Coruña, II, 1998, pp. 1.044-1.046.
5. Curros Enríquez, M., Eduardo Chao, Madrid, 1893, p. 111.
6. Curros Enríquez, M., “Prólogo” á obra de Juan Rivero, Galicia, La Habana, 1905,
p. 20.

¡Que la Historia tenga piedad de aquellos gobernantes, que no eran
malos, que indudablemente querían acertar en sus delirios!7

Xuízo excesivamente benévolo, pero que pode explicarse
porque o formula facendo a biografía de Eduardo Chao, un dos
ministros da República.

Sempre tivemos a sospeita de que a militancia republicana
non podía explicar suficientemente a propensión “socialista” da
maior parte da obra de Curros. O seu achegamento sentimental ós
derrotados e vencidos, ós parias, pobres e ilotas, os seus devezos
de fraternidade universal non podían ser meros recursos literarios.
Aparecen tan obstinadamente encarnados na súa obra que reflicten
un compromiso ideolóxico básico, unha fonda e radical predeter-
minación do seu código de conducta social8.

Aínda non absolutamente seguros da nosa hipótese, que
deberá ser mellor razoada e argumentada en futuras investigacións,
entendemos que esta propensión “socialista” deriva da súa inicial
pertenza ó primeiro internacionalismo, estreitamente vencellado ó
republicanismo.

Varias testemuñas coinciden en afirmar que Curros foi
colaborador do xornal El Combate, fundado en Madrid por Paúl y
Angulo no ano 1869 e pechado no ano 18709 cando este tivo que
fuxir de España, acusado de participar no asasinato de Prim. O
xornal reaparece no ano 1872 baixo a dirección de Rispá y
Perpiñá10.

7. Curros Enríquez, M., Eduardo Chao, op. cit., p. 122.
8. Esta capacidade de militancia social de Curros foi perfectamente captada e catalo-
gada, hai xa anos, polo profesor Alonso Montero na súa obra Realismo y conciencia crí-
tica en la literatura gallega, Madrid, 1968, pp. 101 e ss.
9. Lamentablemente aínda non tivemos acceso a este xornal, sen embargo e por fon-
tes secundarias non só coñecemos a súa tendencia senón ademais moitos dos artigos
que nel apareceron.
10. Sobre esta segunda fase cfr. Estébanez, N., Mis Memorias, Ed. Tebas, Madrid, 1975,
p. 206. Nesta segunda fase o xornal estaba dirixido por Rispá y Perpiñá, outro repu-
blicano radical, autor dunhas interesantes memorias, Memorias político-revolucionarias,
Barcelona, 1932. Con Rispá eran redactores nesta segunda etapa, Vicente Galiana,
Ignacio Sastres, Córdova López, X. P. Barcelona e Nicolás Estébanez.

El Combate conciliaba o republicanismo federal exaltado co
internacionalismo que comezaba a penetrar en España. Como o
tema parécenos fundamental para a comprensión do período e
para explicar a militancia de moitos republicanos novos que repen-
tinamente aparecen asociados a empresas intelectuais anarquistas
ou mesmo socialistas, teremos que alongar un pouco a explicación
deste proceso.

O Comité xenebrino da AIT enviou o 21-X-1868 unha
mensaxe ós traballadores de España (redactado por Perron e corri-
xido por Bakunin) que trouxo Farinelli. Os primeiros contactos
que ten Farinelli son con Fernando Garrido (republicano cunha
evidente e xa antiga proxección socialista no seu discurso), con
Orense, cos traballadores Anselmo Lorenzo e Francisco Mora, e
con Xosé Guisasola Goicoechea, director do xornal republicano La
Igualdad en 1868, membro da executiva do partido republicano e
que estivera exiliado no ano 1867 por conspirar contra a
Monarquía. Guisasola é quen introduce a Farinelli no Fomento de
las Artes (Madrid), posibilitando a creación da primeira sociedade
anarquista en Madrid o 24-I-186911.

Aínda que Farinelli comprende que é Barcelona o principal
núcleo obreiro con posibilidades de asumir as novas ideas da AIT,
o que explica o asentamento anarquista nesta cidade, inicialmente
non marxina os mozos republicanos “burgueses” de Madrid, ós
que atopa moi sensibles ás novas ideas libertarias.

Moitos destes republicanos, que entran na órbita de
Farinelli, son redactores do xornal El Combate: Guisasola, do que xa
fixemos mención; Francisco Córdoba López, que se fai membro da
AIT, con Farga Pellicer, Sentiñón, Celso Gomis, Morago e Francisco
Mora12, é dicir, coa elite do anarquismo español; Ramón de Cala,
republicano, alcalde de Xerez, deputado a Cortes, que defende a
Internacional nas Cortes e que no ano 1871 publica Legalidad de la
Internacional13; Federico C. Beltrán, que formou parte con Fernando

11. Termes, J., Anarquismo y sindicalismo en España. La Primera Internacional (1864-
1881), Ed. Ariel, Barcelona, 1972, pp. 39-40.
12. Breves pero moi completas notas biográficas de todos estes líderes en Arbeloa,
V.M., I Congreso Obrero Español, Barcelona, 1870, Madrid, 1973, pp. 64 e ss.
13. De Cala, R., Legalidad de la Internacional, Madrid, 1871.

Garrido do republicanismo prosocialista e que no ano 1871 publi-
ca un acendido artigo co título de “Internacionales a defendense”14.
O propio Paúl y Angulo, aínda que non nos conta expresamente a
súa afiliación, entra na órbita do internacionalismo, como o amosa
a súa obra Verdades revolucionarias… dedicadas a las clases trabaja-
doras15.

Parece, pois, claro que a redacción de El Combate fórmase
na vangarda “burguesa” do internacionalismo.

Paúl y Angulo, como dixemos, escapou a Francia e logo a
América, acusado de participar no crime cometido contra Prim, e
isto produciu a inicial desbandada do grupo, que se sentiu acosa-
do. Cando Paúl y Angulo abandona España pesaban sobre o xor-
nal 170 denuncias e 28 causas criminais16, o que revela o radica-
lismo desta publicación que utilizaba o insulto persoal como ins-
trumento de coacción supostamente “revolucionaria”.

O inicial entendemento entre o anarquismo proletario e as
xeracións máis novas do republicanismo empezou a enturbarse
cando a AIT presionou para que o Congreso de Barcelona de 1870
se desvencellara dos partidos republicanos por burgueses. Máis
aínda, a permanencia dalgúns destes republicanos na Alianza da
Democracia Socialista, que era como inicialmente se denominaba
a organización anarquista española, foi denunciada no ano 1873
polo Consello Xeral da Internacional como unha “sociedad secreta
compuesta por burgueses, dejándose conducir por ella” e especifi-
camente cualificaban a El Combate (desta segunda fase) como un
“periódico burgués”17.

A ruptura definitiva ten lugar cando, a consecuencia dos
sucesos da Comuna en París (1871), o partido republicano foi
obrigado a tomar posicións sobre a Internacional, acusada pola

14. Beltrán, Federico C., “Internacionales a defenderse”, en Enciclopedia Republicana
Federal Social, Madrid, 1871, pp. 93-106.
15. Paúl y Angulo, “Verdades revolucionarias”, en Conferencias políticas dedicadas a la
clase trabajadora, Madrid, 1872 (A obra publicouse cando o autor xa residía en
Francia).
16. Paúl y Angulo, Los asesinos del General Prim y la política en España, París, 1886.
17. “El Consejo General de la Internacional contra los aliancistas Españoles” (1873).
Texto ed. por Termes, Anarquismo, op. cit., pp. 391-398.

prensa conservadora liberal (La Iberia, Las Novedades, La Época),
pola prensa neocatólica e carlista (El Pensamiento Español, La
Esperanza, La Revista Popular, El Cascabel) e pola prensa republica-
na unitaria (El Pueblo) de ser a instigadora e directora dos graves
acontecementos vividos en París.

Foi inútil que os xornais republicanos federais (La Igualdad,
La Discusión, El Comunero Federal) ou os anarquistas (La Federación)
probaran que os acontecementos non foran orixinados pola
Internacional nin dirixidos por esta (que só tiña 3 membros nun
Comité popular de máis de 30) e que a filosofía anarquista non pre-
tendía subverter, por principio, os réximes políticos senón conquis-
tar os dereitos dos obreiros. Todo foi inútil. A gravidade do aconte-
cido en París (pola contra, os xornais conservadores non denuncia-
ron os miles de persoas mortas pola represión de Thiers) e a pési-
ma defensa que fixeron os anarquistas dos excesos populares de
París18 levaron consigo elevar á categoría de problema de Estado o
tema da Internacional, a causa da chegada a España dalgúns exilia-
dos franceses non necesariamente internacionalistas19.

A discusión nas Cortes foi áspera. Os republicanos, que
tampouco estaban entusiasmados coa idea de que os internaciona-
listas foran confundidos con eles, levaron a cuestión ó ámbito da
legalidade, xa que os que tiñan que xulgar as conductas dos exilia-
dos eran xuíces e non os políticos por non tratarse dun problema
político senón legal. Os republicanos perderon a votación (192
votos contra 38) e a Internacional foi declarada fóra da lei.

18. Teobaldo Nieva, internacionalista, xustifica a destrucción da columna Vendôme e
o incendio do museo do Louvre, para Victor Hugo dous crimes de lesa nación e de
civilización, porque “protestaban enérgicamente contra una civilización menguada,
que sin haber realizado la justicia, sin haber efectuado la redención del hombre, cifra
toda su gloria en el arte…” (La Federación, 2-VII-1871). Con defensores desta especie
non precisaban os conservadores de moitos argumentos para predispoñer á opinión
pública contra os internacionalistas.
19. Sobre o tema, cfr. Álvarez Junco, J., La Comuna en España, Siglo XXI, Madrid, 1971
e O. Vergés Mundó, La I Internacional en las Cortes de 1871, Barcelona, 1964. O repu-
blicanismo unitario e centralista, representado por E. García Ruiz, condenou ó inter-
nacionalismo, cfr. E. García Ruiz, Historia de la Internacional y del federalismo español,
Madrid, 1872.

Os anarquistas non só non agradeceron ós republicanos a
súa defensa senón que aínda se abriu cada día máis a fendedura
entre republicanos e anarquistas.

O que antecede revela a conivencia que houbo entre algúns
sectores republicanos e a Internacional. Pero, sobre todo, queda
claro que o grupo de El Combate, na súa primeira fase, é dicir, entre
1869-1870, non só sintonizou cos chamados Internacionalistas
senón que ademais xogou moi forte na súa defensa e proxección
política.

Foi, por conseguinte, na escola de El Combate onde o mozo
Curros aprendeu o que era internacionalismo e conxugou harmo-
nicamente a súa fervenza republicana coa utopía internacional da
liberdade dos pobos e dos homes. Foi alí sen dúbida onde a súa
alma quedou prendida xa para sempre na necesaria loita a favor
dos pobres, dos “parias de tréboa e polvo e de sudor cubertos”, do
“triste paria que, por termo / dun vivir curvado e combo / sobre a
aixada / tópaste hoxe probe e enfermo / i a pedir cun fol ó lombo
/ pola estrada”. E foi alí onde sentiu a responsabilidade de ser un
bardo dos vencidos e derrotados, de predicar a insubmisión e a
rebeldía contra os poderosos da terra, de “falarlles da patria ós des-
terrados, de liberdade e redención ós servos”, de ser un “dente” da
serra xornalística, de predicar ós mozos para que “fagan montería
nos lobos da terra, nos lobos do ceo”, de cantar a “libertá sagrada,
alba de groria pró oprimido mundo, dos pobos deseada, que escra-
vos viven en dolor profundo”. A súa “corda muda”, na súa “lira
torva, como o coitelo fera, como un tronido rouca” garda “o himno
gloriosos dos ilotas”, que cantarán as novas xeracións cando o
bardo quede “na noite do olvido xemindo sin gloria”.

Xa nunca máis Curros renunciou a ser o poeta dos deste-
rrados, oprimidos e vencidos. A súa fidelidade a esta causa, a este
compromiso, foi constante. Sen necesidade de profesar na biblia
anarquista ou socialista, sen militar en ningún destes movementos
ou partidos, a súa voz e a súa pluma estiveron ó servicio do pobo
e da súa loita liberadora.

REPUBLICANO E GALEGUISTA 

Seguramente foi a “Cántiga” a primeira composición escri-
ta por Curros (1869), coas circunstancias anecdóticas que conco-
rreron na súa composición, tal e como el mesmo describe no ano
1907 na carta a D. Francisco Díaz Silveira20. Nos anos setenta
Curros inicia a súa producción en galego, que foi alternando coa
producción castelá, da que vivía, en xornais e revistas. Seguindo a
Casares, xa no ano 1873 escribe “Ben chegado”, inspirado no nace-
mento do seu primeiro fillo Adelardo, logo no ano 1874 publica-
ría “A fouce do abó”, “A primaveira” e “A nena na fonte” e xa no
ano 1876 a “Muiñeira monorrítmica”21.

A victoria –escribe Carballo Calero– de Curros no Certame
(1877), determínao como poeta galego. Ata aquela, aínda que
escribira e publicara algunhas poesías na súa fala nadal, non tiña unha
personalidade decididamente vencellada ao renacemento das nosas
letras. Era un de tantos galegos que cultivando esporadicamente a
lingua vernácula, intenta facer carreira literaria en Madrid. Despois de
1877 o seu éxito, seguido do seu establecemento en Ourense,
imprímelle carácter como príncipe da poesía galega22.

A integración de Curros no galeguismo verificouse paseni-
ñamente. Conecta de seguido co Rexurdimento literario e foi aquí,
no eido da cultura, non no da política, onde Curros se sente cada
día máis galego e máis responsabilizado coa lingua galega.

20. Publicada no Diario de la Marina, La Habana, 19-III-1908 e reproducida en Obras
completas, I, 167 e ss. e por López Varela, E., A poesía..., op. cit., II, pp. 1482-1484.
21. Casares, C., “Introducción” a Curros Enríquez, Poesía Galega Completa, Ed. Galaxia,
1992, pp. 21-22. López Varela, sempre rigoroso e preciso, data estas primeiras pro-
duccións galegas en forma non sempre coincidente doas datas atribuídas por Casares e
Carballo Calero. As primeiras produccións galegas para este autor son as seguintes: “A
primaveira” (1874), “A nena na fonte” (1874), “Muiñeira monorrítmica” (1877). A
composición “A fouce do abó” lévaa a 1888 e parece dubidar de que a composición
“Ben chegado” sexa de 1873, vid. López Varela, A poesía..., op. cit., I, pp. 147-149. Sen
embargo se realmente o seu fillo Adelardo naceu en 1873, o 19 de xullo, dificilmente
se poderá negar esta datación.
22. Carballo Calero, R., Historia da literatura galega contemporánea, op. cit., p. 348.

Iniciárase o galeguismo na xeración de 1846 como un
movemento da recuperación da nosa identidade23, un movemento
máis literario que político. Como ben sinalaba R. Marrast na súa
investigación sobre Espronceda24, á altura de 1835-1840 hai unha
radical transformación nos modelos literarios españois. Ó “roman-
ticismo nacional”, do Duque de Rivas, Mesonero Ramos ou
Zorrilla, substitúeo o “romanticismo social” que, presupoñendo
que o que está na natureza debe estar na arte (Victor Hugo), con-
clúe que a literatura é inseparable da vida do pobo en todas as súas
formas e expresións. Xorde desta maneira un compromiso coa rea-
lidade, iniciado na literatura e levado ata as últimas consecuencias
socio-políticas.

A xeración galega entre 1840 e 1846, que ten a Larra e a
Espronceda como dous referentes simbólicos, asumiu esta tenden-
cia de compromiso coa realidade galega.

Baixo a inspiración de Antolín Faraldo, poetas e escritores
(Añón, os Rúa Figueroa, Posada, Romero Ortiz, Neira de
Mosquera, os Camino, etc.), consciente ou inconscientemente,
comezan a descubrir, a sentir e a valorar a Galicia como un novo
suxeito histórico, como un pobo con entidade en si mesmo, coa
súa lingua, coa súa historia, coa súa cultura.

A recente división administrativa de España (desde 1833)
que pretendía remarcar a unidade do Estado español, facendo
desaparecer as unidades históricas, facendo do territorio un tabo-
leiro provincial no que non había espacio para os antigos reinos e
principados, no que desaparecía Galicia como unidade territorial e
histórica, provocou a alarma na conciencia da intelectualidade dos
mozos desta xeración, que se mobilizaron dunha maneira espontá-
nea para defender Galicia e o seu patrimonio cultural. Como sin-
tomática resposta á perda da identidade administrativa de Galicia,
nunca houbo tantas cabeceiras de xornais co nome de Galicia:

23. Barreiro Fernández, X. R., “Desarrollo ideológico del galleguismo”, en Nation et

nationalités en Espagne XIXè-XXè siècles, Fondation Singer Polignac, París, 1985, pp.
191-211.
24. Marrast, R., José de Espronceda et son temps, s. 1, 1974, p. 505.

El Emancipador Gallego (1842)
El Idólatra de Galicia (1841-1842)
El Iris de Galicia (1841)
Revista de Galicia (1841-1842)
La Situación de Galicia (1845)
El Centinela de Galicia (1843-1844)
El Porvenir. Revista de la Juventud Gallega (1845)

Estas cabeceiras, que substitúen ás clásicas e homologables
a nivel estatal, como El Conciso, La Época, El Telégrafo, El Vigilante,
La Armonía, El Noticiero, El Eco Mercantil, etc. son, sen dúbida nin-
gunha, un indicador do cambio de sensibilidade e da aparición
dunha nova mentalidade galeguista.

Se das cabeceiras pasamos a examinar os contidos dos xor-
nais e da publicística desta xeración atopámonos cun discurso
novo sobre a galeguidade, un discurso aínda non coherente na súa
totalidade, pero no que, por vez primeira, se cuestionan temas
como o da unidade galega, o atraso de Galicia polos atrancos que
impón o centralismo, un discurso no que, aínda predominando
unha polisemia nas denominacións, vaise impoñendo o concepto
de patria e nación referidos a Galicia. Tamén por vez primeira hai
un intento de fundamentar historicamente a singularidade galega a
través do referente céltico que, tomado de Verea y Aguiar, Faraldo
aplica a Galicia nunha evidente pretensión de sentar as bases da
galeguidade sobre un chanzo étnico.

Despois do desastre de 184625 hai unha estratéxica retirada
deste inicial galeguismo a posicións máis literarias e culturais,

25. Na nosa investigación El Levantamiento de 1846, Santiago, 1977, demostramos que
o pronunciamento deste ano en Galicia tiña diversos obxectivos. Para os progresistas
o obxectivo era derrubar o réxime moderado de Narváez para instalar un novo réxime
progresista. Pero para os galeguistas, que participan activamente neste, monopolizan-
do a súa dirección política, o levantamento tiña que significar non a separación de
España, como infundadamente se dixo, senón o recoñecemento da nosa singularidade
como nación ou pobo, sen que se especifiquen, en ningún caso, os mecanismos que
empregar para lograr tal obxectivo. No caso de triunfar aquel levantamento estamos
convencidos que novamente o centralismo progresista afogaría estas demandas lexíti-
mas pero non programadas.

dando orixe ó Rexurdimento, que atopa en Cantares Gallegos (1863)
de Rosalía de Castro o seu referente máis simbólico.

Entre 1863 e 1885, ano da morte de Rosalía, o galeguismo
segue sen concretarse en fórmulas políticas, é dicir, segue carecen-
do dunha teorización que posibilite un proxecto político para
Galicia, pero vai gañando espacios na cultura e moi especialmente
na literatura (gracias ás obras de Rosalía de Castro, de Pondal, de
Lamas e tantos outros), producindo un fenómeno de autoestima
do noso, da nosa lingua, do noso folclore, das nosas tradicións26.

Murguía, mentres, vai creando o novo discurso teórico da
Galicia-Nación que nucleará toda a ideoloxía galeguista durante o
século XIX e boa parte do século XX. A etnia, a raza, constitúe a
base e o fundamento dun novo suxeito histórico: Galicia27. A
Historia de Galicia, da que publica Murguía o primeiro tomo en
1865, é a historia dunha nación que mantén intactos os seus sinais
de identidade na súa evolución secular sen que as fácticas depen-
dencias de diversos estados (o visigodo ou posteriormente o reino
de Castela) minoren esa identidade. Así Galicia chegará ó século
XIX cun territorio, cunha lingua, cunha raza, cun folclore propios,
é dicir, segue habendo en Galicia unha nacionalidade que reclama
(porque comeza a ter conciencia da súa singularidade) un recoñe-
cemento da súa identidade. A formulación xa política desa deman-
da será o rexionalismo, movemento que, como se sabe, perfílase a
partir de 1886.

Esta era a situación do galeguismo cando Curros se incor-
pora a este. O predominio dunha estratexia literaria e cultural

26. O galeguismo, tan florecente culturalmente, mantiña a eiva e a debilidade da súa
falla de concreción e formulación dun proxecto político. No Sexenio a experiencia do
republicanismo federal que logrou preparar un proxecto cantonal para Galicia, o pri-
meiro que se presentou nas Cortes do ano 1873, aínda que as circunstancias non per-
mitiron que tivese tratamento parlamentario, nin se discutise, debeu facer madurar ós
dirixentes galeguistas que, por vez primeira, tiñan diante un modelo a seguir. Aínda os
galeguistas tardaron algúns anos en madurar un plan, que, por fin, aparece xa co rexio-
nalismo ó que logo nos referiremos.
27. Barreiro Fernández, X.R., “Murguía, historiador do feito diferencial de Galicia”, en
Barreiro Fernández, X.R. e Axeitos, X.L., Manuel Murguía. Vida e obra, Ed. Xerais, Vigo,
2000, pp. 51-66.

sobre unha estratexia política facilitou a convivencia no galeguis-
mo de temperamentos tan conservadores como os de Pondal ou
Lamas xunto a Murguía ou Curros, que procedían de posicións
políticas moito máis radicais.

Curros vai incorporar non só un novo estilo literario senón
tamén unha nova temática: a denuncia social, a subversión contra
os mitos vivos do sistema (monarquía, igrexa, propiedade) e, por
iso, a súa obra é como un vento de fronde que abanea as carballei-
ras do quietismo, do conservadorismo literario galego. As xuven-
tudes atopan nel a voz profética que reclamaba desde había tempo
a cultura galega e sentíronse enfeitizados polo seu vigoroso alento,
e a Curros nacéronlle ducias de imitadores, de seguidores, mesmo
fillos como Nan de Allariz.

CURROS REXIONALISTA

Perdida a fe na Revolución, obrigado polas necesidades a
contar as pequenas glorias militares do exército do Norte nas páxi-
nas de El Imparcial, afastado dos amigos que soñaran coma el mun-
dos imposibles, vivía Curros sen estrela e sen unha ilusión renova-
dora. Atopouna, por fin, no galeguismo. Curros recuperou unha
patria, un locus sentimental que vai guiar xa para sempre a súa vida
e Galicia atopou nel a voz máis vigorosa e audaz, o poeta civil da
súa rehabilitación.

Curros entra no galeguismo bastantes anos antes de que
Brañas e Murguía fundaran o rexionalismo. A formulación política
do rexionalismo ou dos rexionalismos, de acordo coas teses do pro-
fesor Máiz28, non alterou en forma ningunha a súa militancia.
Tampouco lle preocuparon excesivamente as diferencias entre as
diversas formulacións rexionalistas, porque Curros asumiu o rexio-
nalismo como a doutrina política que globalmente daba respostas as
súas demandas de descentralización política, sen entrar en matices.

28. Máiz, R., O Rexionalismo Galego: Organización e Ideoloxía (1886-1907), Ediciós do
Castro, Sada (A Coruña), 1984. Distingue o autor o rexionalismo liberal, representado
por Murguía e o grupo rexionalista coruñés, do rexionalismo federalista, representado
por Aureliano Pereira, e o rexionalismo tradicional, representado por Brañas e o grupo
compostelán.

La moderna escuela regionalista –escribe– fundada sobre los
últimos adelantos de las ciencias físicas, morales y económicas, trata
de reintegrar a las sociedades y a las razas en todo lo que les es propio
y pertenece por derecho.

Para Curros foi Murguía o gran descubridor da fórmula
ideal:

Corresponde al Sr. Murguía el honor de haber descubierto en su
gran libro la característica de nuestro pueblo, casi fosilizada bajo el
polvo de los siglos y el olvido de las generaciones, reconstruyendo,
por un sistema parecido al de Cuvier, el esqueleto de nuestra
anatomía29.

Logo refírese a Brañas nos seguintes termos:

Al Sr. Brañas (corresponde) la gloria de haberlo animado (refírese
ó rexionalismo) y hecho de él un organismo, ofreciéndolo a nuestra
raza como símbolo en que se contienen todas sus aspiraciones de
libertad, de justicia, y de progreso… ha formulado el credo de la
descentralización política y administrativa de Galicia y lo ha
propagado con elocuencia de apóstol y abnegación de mártir por
todas las regiones de España. Brañas, de gallardo continente, vasta
ilustración, palabra abundante y persuasiva, imaginación poderosa, fe
y entusiasmo por la causa que defiende, incansable voluntad, todo, en
fin, cuanto puede hacer de un hombre un ser providencial, un elegido
por Dios para iniciar una época y empujar a la sociedad por el camino
de la civilización30.

Curros non entra, elevado na gabia desde a que se divisan
inmensos horizontes para ó seu pobo, nas pequeneces, nas liortas
domésticas entre os nosos intelectuais. Só lles pide que loiten pola
redención da Terra. Por iso no ano 1878, con pluma emocionada
e agradecida31, fai un chamamento ós deputados de Galicia nas

29. Curros Enríquez, M., Obras completas, IV, op. cit., p. 259.
30. Obras completas, op. cit., IV, p. 259.
31. El Heraldo Gallego, 5-VI-1878, en López Varela, A poesía..., op. cit., pp. 1086-
1087.

Cortes e á prensa para que se lle fixe á viúva e filla de Vicetto unha
pensión:

El trabajo constante, el sacrificio lento de una existencia, la
batalla de treinta años por redimir a la patria del vilipendio de los
pueblos sin historia, parécenos que algo valen y algo significan,
cuando se trata no ya de premiar los propios méritos sino de realizar
un acto de humanidad y de caridad a la vez.

Todos: Murguía, o seu íntimo amigo, Brañas ó que admira-
ba, Vicetto que, como el, era “un xornaleiro do porvir” e que tamén
como el “traballaba para vivir”, Andrés Muruais “nuncio de resca-
te” da patria galega, Añón, heroe que morreu sen altares, Vesterio
Torres “que murió de rodillas, vueltos los ojos al cielo”, todos ato-
pan na súa pluma unha consideración afervoada e entusiasta, por-
que todos foran traballadores da Patria.

Curros asume a concepción histórica de Murguía de que o
celtismo é o núcleo orixinario da nosa nacionalidade. No poema
dedicado á Alborada de Veiga (1880) di que esa “celeste música”
chega ó corazón dos galegos porque procede daquela cultura dos
celtas que constitúen o noso sinal de identidade:

O celta, que didiante dos astros se axoella,
deixounos nese canto de multiforme son
o matinal saúdo á luz do sol vermella,
feito do estrondo de himno e rogos de oración. 

Unha cultura celta que non se reducía ós estreitos límites
do actual territorio galego porque tamén a vella Castela se conta-
xiou de elementos do celtismo: 

Al fin, el paso de los celtas por Castilla ni fue cosa de un
momento, ni sus relaciones con ella tan escasas que no la hallan
absorbido y dominado por completo, hasta el punto de privarla de
personalidad. Ni la tenía aún definida en la época romana…32.

32. Curros Enríquez, M., “El Idioma gallego, su antigüedad y vida”, El Eco de Galicia,
24-X-1886, comentando o libro de Antonio de la Iglesia, El Idioma Gallego.

Sen embargo e a diferencia de Murguía e de moitos con-
temporáneos, Curros non acepta a superioridade dunhas razas
sobre outras e por iso o feito de proceder dunha raza, a raza celta,
non significa que Galicia forme parte dunha raza superior:

¡No, no hay razas inferiores en la especie humana! Sólo quien no
conoce a Darwin ni a Haeckel… pueda calumniarles33.

Tamén como Murguía e os historiadores galegos contem-
poráneos marca na cultura galega a pegada das culturas grega e
latina, pero dando un brinco puramente retórico chega a afirmar
que a cultura celta informou á cultura grega e, por mediación
desta, Roma recibe a achega celta, é dicir, a nosa pegada. Licencia
que utiliza Curros coa clara intención de explicar o ecumenismo e
universalidade da cultura galega:

Si a Grecia está chea dos nosos costumes,
todo nela indica que a fundamos nós;
.................................................................

Os sigros pasaron; da Grecia sai Roma,
que o xenio expansivo dos celtas herdou34.

Curros defende o idioma galego e refuta todas as obxec-
cións que se foron acumulando. Comentando na súa revista La
Tierra Gallega o libro Caldo de Grelos de Armada Teixeiro recolle un
texto de Cervantes que poucas veces vimos citado:

Todos los poetas antiguos, escribe Cervantes, escribieron en la
lengua que mamaron en la leche y no fueron a buscar las extranjeras
para declarar la alteza de sus conceptos: y siendo esto así razón sería
se extendiese esta costumbre por todas las naciones y que no se
desestimase al poeta alemán porque escribe en su lengua, ni al
castellano, ni aún al vizcaino, porque escribe en la suya.

33. Curros Enríquez, M., “En defensa propia”, La Tierra Gallega, maio 1894, en López
Varela, A poesía..., op. cit., p. 1158.
34. Curros Enríquez, M., “Na apertura do Centro Gallego”.

E continúa Curros:

Lejos de desestimarlos nosotros, todos los elogios nos parecen
pequeños para celebrarlos. Quien se dedica a escribir en su lengua
nativa da muestras, por lo pronto, de no ser ingrato con sus
progenitores, de amar la tierra en que se meció su cuna y de renunciar
por ella a la popularidad que acaso consiguiese facilmente,
haciéndose entender de los más a despecho de los menos… Pero se
dice comúnmente: escribir en catalán o en gallego, pudiendo escribir
en castellano para que lo entiendan todos, es una gran prueba de
egoísmo. Antes al contrario, egoísta es el que pretende obligar al
escritor a emplear el lenguaje oficial impuesto, que puede no dominar
como el suyo, sin fijarse en que cohíbe su libertad y en que
escribiendo en castellano quizá le entendiesen todos menos aquellos
que más le interesa que le entiendan35.

Comentando no ano 1891 o libro de Aureliano J. Pereira,
refuta algunhas das ideas que entón circulaban e hoxe mesmo cir-
culan, polo menos entre os menos documentados:

Todavía hay quien cree que la lengua gallega no pasa de ser un
idioma agrario, útil sólo al destripador de terrones. De ahí que el
mejor poeta gallego sea, para los que así piensan, el que con más
propiedad hace el inventario de los aperos de labranza, se santigua
con el labrador al escuchar en la campana de la aldea el toque de
oración e imita en versos onomatopéyicos, de gusto dudoso, el
gruñido del cerdo, el chirrido del carro o el son de la gaita. Según esos
críticos, el habla gallega permanece estacionaria desde el siglo XIV;
por consiguiente, todas las ideas desde entonces concebidas, todos los
progresos desde entonces realizados, no pueden tener expresión
adecuada dentro de esa lengua. Y, claro está, como el alma, las
sensaciones, las pasiones y todo lo que constituya la vida de los seres,
no existía antes de esa época… la lengua gallega no puede ser
metafísica, psicológica ni fisiológica; no puede preocuparse de la
libertad, porque entonces no la había, no puede pedir rebaja de los
tributos, porque entonces nadie se atrevía a negárselos al rey, ni se
conocía la ciencia económica; no puede formular las ansias de las
clases bajas, porque entonces no las sentían; no pueden quejarse de

35. Curros Enríquez, La Tierra Gallega, 9-IX-1895, en López Varela, A poesía..., op. cit.,
pp. 1241-1242.

su suerte porque entonces eran felices en su memoria; no pueden
desconfiar de la misericordia de Dios, porque entonces el fraile les
enseñaba que sus penas eran visitas del altísimo.

Así discurre esa escuela que da y quita, o quiere dar y quitar
títulos de suficiencia y diplomas de celebridad a los escritores
regionales36.

Polo contrario,

nosotros tenemos gran fe en los destinos de esa lengua que por algo y
para algo vive… De dos modos se imponen los idiomas: por la fuerza
de las almas o por la fuerza de las ideas. Galicia no es un pueblo
guerrero, pero es un pueblo ideal y, además, un pueblo lírico. Con esta
espada de dos filos conquistará el porvenir y dominará las letras37.

A defensa do ideario rexionalista e a súa lóxica consecuen-
cia que é a autonomía política tróuxolle graves problemas en
Cuba. A súa coherencia intelectual e unha ética irreprochable obri-
gouno a defender na Habana os mesmos principios que defende-
ra en España, porque como el mesmo dicía “coelum non animum
mutat qui trans mare fugit”, quen emigra pode mudar de ceo pero
non de ideas.

A súa revista, La Tierra Gallega, da que vivía, defendeu a
necesaria e inmediata autonomía de Cuba para pór fin á guerra.
Ben sabía Curros que o proceso independentista era imparable
porque el mesmo dixo nun extraordinario artigo, comentando o
libro de Amblard38, que os pobos elixen sempre a liberdade aínda
que esa elección signifique a pobreza.

Precisamente porque en Galicia defendeu sempre a auto-
nomía para o seu pobo, agora reclama ese mesmo dereito para
Cuba39, e así como reclamou en Galicia a redención dos labregos,
a defensa da nosa cultura e a supresión do caciquismo, agora en

36. Curros Enríquez, El País, Madrid, 17-IV-1891, en López Varela, A poesía..., op. cit.,
pp. 1115-1116.
37. López Varela, A poesía..., op. cit., pp. 1294-1295.
38. Curros Enríquez, M., “El libro de Amblard”, en Obras completas, IV, pp. 315-323.
39. Curros Enríquez, “En defensa propia”, La Tierra Gallega, maio 1894, en López
Varela, A poesía..., op. cit., pp. 1154-1164.

Cuba arremete contra o centralismo do Estado español e defende a
autonomía integral.

Curros sabía tamén que o que se defendía en Cuba non era
o honor español senón os intereses dunha oligarquía que provoca-
ba unha hemorraxia de sangue, o sangue dos miles de mozos leva-
dos a Cuba como a un matadoiro.

Defender estas ideas na Habana, en medio do fragor da
guerra, situar a súa revista na racionalidade política, custoulle o
peche desta, o seu fracaso económico, perder a amizade de moitos
amigos, ser denunciado como mambí e tirar pola borda o capital de
admiración que gañara coa súa obra.

O hiperespañolismo, o patriotismo desbocado, a alucinan-
te utopía de derrotar a indíxenas e ós americanos rompeu todos os
diques da sensatez colectiva, e Curros quedou no medio, arroiado
polos acontecementos, sobrevivindo a base de converterse (el un
mestre do alto periodismo) en corrector de probas do Diario de la
Marina.

Quizais foi entón cando redactou aquela vibrante poesía,
“En corso”40, contra a voracidade norteamericana. Porque para
Curros defender a autonomía como paso para a independencia era
precisamente o único medio de evitar que os ianquis atopasen un
motivo para privatizar a Illa. Pero Curros ben sabía que non eran
os americanos os únicos culpables. Co seu dedo sinalou a Cánovas,
a Sagasta, a Romero Robledo, “el más execrable y funesto de los
políticos contemporáneos”, a Canalejas, a Moret, “locos, sí, porque
no queremos llamarles malvados”41.

Consumada a independencia, ninguén lle recoñeceu os
méritos contraídos para evitar aquela barbarie.

O seu rexionalismo, a clara opción de Curros por unha
autonomía para Galicia, levouno a asumir diversas responsabilida-
des e a seguir utilizando a pluma, a súa “serra”, a favor das causas
nobres da recuperación da súa patria. Por iso defendeu que as
comunidades galegas da emigración asignaran a Murguía unha

40. Recuperada polo seu fillo Adelardo no único exemplar que quedaba, o que revela
a escasa publicidade que tivo.
41. Obras completas, IV, pp. 315-323.

subvención para que rematara a súa gran obra da Historia de
Galicia, porque el tamén estaba convencido que un pobo sen his-
toria era un pobo morto.

Ese mesmo compromiso está detrás do seu empeño en
crear unha Xunta Iniciadora para a constitución dunha Real
Academia Galega que debía ser o referente simbólico da cultura
galega na metrópole.

Non todos comprenderon a xenerosidade do seu esforzo.
Curros abrira coa súa pluma moitas feridas (a guerra, por exemplo,
contra Waldo Álvarez Insua foi a morte)42 e cada vez eran menos os
que crían nel. Compensouno o agarimo que atopou en Galicia,
onde os Murguía, Galo Salinas, Tettamancy, Vaamonde Lores e tan-
tos outros protexeron e agarimaron a súa memoria, logrando que,
por fin e por unha vez, a Terra honrara a un dos seus máis xeniais
e fieis servidores.

42. Curros Enríquez, M., “Al maestro Ciruela”, La Tierra Gallega 3-V-1894; “A El Eco
de Galicia”, La Tierra Gallega 1-IX-1895; “Non fuyades”, La Tierra Gallega 15-IX-1895.




